


 уп равленэм, ЩэнхабзэмкIэ и 
центрым я лэжьакIуэхэр, ми-
нистерствэм епха Жылагъуэ 
советымрэ къэ рал кIуэцI 
IуэхухэмкIэ органхэм я ветеран-
хэм я щIыналъэ жы лагъуэ зэ-
гухьэныгъэмрэ я лIыкIуэхэр 
зыхэта жюрир. 

НэхъыфIу къалъытащ «Ка-
бардино-Балкарская правда» 
газетым и сурэттех-коррес-
пондент Елъкъэн Артур, «Тэрч» 
газетым и корреспондент 
 КIэмпIарэ Галинэ, Къэщкъэтау 
дэт курыт еджапIэм щIэс Бо-
зиевэ Малика сымэ я сурэт - 
хэр. 

- Фи лэжьыгъэхэм къыщыв-
гъэлъэгъуащ следственнэ Iэ-
натIэхэм я лэжьакIуэхэр цIыху-
хэм къазэрыщыхъур. Афэ -
рым, Iуэхум жыджэру фызэ ры-
хэтам, следственнэ Iэна тIэхэм 
я лэжьыгъэм фытепсэлъы-
хьыну гупыж зэрыфщIам 
 пап щIэ. Узыншагъэ, ехъулIэны-
гъэрэ зэIузэпэщыгъэрэ фиIэну 
си гуапэщ, - жиIащ Попов Олег.  

БАХЪСЭН  Ланэ. 

Пшыхьхэр

ХъыбарегъащIэ

НАЛШЫК къалэ админист-
рацэм егъэджэныгъэмкIэ и 
департаментым и лэжьа -
кIуэ ЛIыIэщын Людмилэ зэ-
фIих лэжьыгъэ дахэхэм 
ящыщщ адыгэ лъэпкъым и 
цIыху  щэджащэхэр гъэ лъэ-
пIэныр, абыхэм ятеухуауэ 
зэIущIэ хэр, дерс зэIухахэр, 
къэ хутэныгъэ лэжьыгъэхэр 
еджа пIэхэм ще гъэ кIуэ кIы-
ныр. Апхуэдэхэм я щап- 
хъэщ Кэнжэ дэт курыт еджа-
пIэ №20-м «ЛIэ ужь дахэ» 
фIэщыгъэр иIэу иджыбла-
гъэ къыщызэрагъэпэща 
пшыхь екIур. Ар зытеухуар 
Къэбэрдей-Балъкъэр АССР-м 
и цIыхубэ уса кIуэ, тхакIуэ, 
уэрэдус икIи джэгуакIуэ 
цIэрыIуэу щыта ХьэхъупащIэ 

Налшык дэт педагогикэ училищэр (иджы 
колледжщ) 1973 гъэм къэзыухауэ щыта 
4-нэ «Д» курсым щIэсахэр ди зэхуэзэм фы-
къыдогъэблагъэ. А гупым хэсахэр 2023 
гъэм мэкъуа уэгъуэм (июным) и 2-м сыхьэ-
ти 10-м щызэхуэсынущ Къэбэрдейр Уры-
сейм зэ рыгухьэрэ илъэс 400 щрикъум и 
утыкум (Марие и утыкум) деж.

Зэхуэсыр ирырагъэхьэлIэ 4-нэ «Д» гупым 
училищэр къызэраухрэ илъэс 50 зэрыри-
къум. УпщIэ зиIэхэр фыпсалъэ мы теле-
фонымкIэ: 8 909 489 22 80 - Тхьэкъуахъуэ 
Ленэ. 

2023 гъэм мэлыжьыхьым и 25-р мылэжьэгъуэ махуэу 
гъэувыным и IуэхукIэ

Къэбэрдей-Балъкъэр Республикэм и 
Iэтащхьэм и Указ

Урысей Федерацэм и Лэжьыгъэ кодексым, «Дин яIыгъыным -
кIэ яIэ хуитыныгъэмрэ дин зэгухьэныгъэхэмрэ я IуэхукIэ» 1997 
гъэм фокIадэм и 26-м къыдэкIа Федеральнэ закон №125-ФЗ-м и 
4-нэ статьям и 7-нэ пунктым, Урыс Православнэ Члисэм и Пя-
тигорск, Шэрджэс епархием и Налшык округым и благочиннэ, 
митрофорнэ протоиерей Бобылев В. Н. Радоницэу дунейм ехы-
жахэр пщIэ хэха хуащIу ягу къыщагъэкIыж махуэу 2023 гъэм 
мэлыжьыхьым и 25-м ягъэлъапIэм къыхэкIыу зырызыкъытхуи-
гъэзам япкъ иткIэ унафэ сощI:

2023 гъэм мэлыжьыхьым и 25-р Къэбэрдей-Балъкъэр Рес-
публикэм мылэжьэгъуэ махуэу щыгъэувын.

 Къэбэрдей-Балъкъэр Республикэм
 и Iэтащхьэ                                                            КIУЭКIУЭ Казбек
Налшык къалэ
2023 гъэм мэлыжьыхьым и 5-м
№35-УГ

КъБР-м и Парламентым щекIуэкIащ ЩIалэ-
гъуалэ палатэм и еянэ зэхыхьэгъуэм хэтынухэр 
къыщыхах зэIущIэ. Абы хыхьэну хуейуэ цIыху 50 
щызэхуэсат хабзэубзыху орган нэхъыщхьэм. 

ЩIАЛЭГЪУАЛЭМ я зэфIэкIыр здынэсыр къа-
пщытащ КъБР-м и Парламентым Егъэджэныгъэм-
кIэ, щIэныгъэмрэ щIалэгъуалэм я IуэхухэмкIэ и 
 комитетымрэ КъэпщытакIуэ гупым хэтхэмрэ. Ма-
хуищкIэ екIуэкIа къэпщытэныгъэ лэжьыгъэм зри-
гъэхьэлIащ КъБР-м и Парламентым и УнафэщI 
Егоровэ Татьянэ. Абы жиIащ КъБР-м и Парламен-
тым псом япэ иригъэщ Iуэхугъуэхэм щIалэгъуалэм 
теухуар зэ рыхиубыдэр, къэралым щыяпэу ЩIа-
лэгъуалэ палатэ ди деж къызэрыщызэIуахар абы 
щыхьэт зэрытехъуэр. 

- Хуабжьу си гуапэ хъуащ махуищым къриубы  -
дэу дызыхуэза, дызэпсэлъа щIалэгъуалэр Iуэхум 
зэрыдихьэхыр. Иджыри лэжьыгъэшхуэ къыт-
пэщылъщ: абыхэм я зэфIэкIым дыхэплъэжу, Iуэ-
хум нэхъ хэзыщIыкIхэр, жэрдэмщIакIуэхэр, жы-
джэрхэр къыхэтхын хуейщ, - къыхигъэщащ Егоро-
вэм. 

КъБР-м и Парламентым ЕгъэджэныгъэмкIэ, 

щIэныгъэмрэ щIалэгъуалэм я IуэхуэмкIэ и коми-
тетым и унафэщI Емуз Нинэ зэрыжиIамкIэ, ЩIа-
лэгъуалэ палатэ зэхэшэным теухуа хабзэм къызэ-
ригъэувым тету, щIалэхэмрэ пщащэхэмрэ я дэф-
тэрхэр республикэ жылагъуэ зэгухьэныгъэхэм, 
 районхэмрэ къалэхэмрэ я щIыпIэ самоуправ-
ленэхэм, политикэ партхэм я Къэбэрдей-Балъкъэр 
щIыналъэ къудамэхэм, университетхэмрэ кол-
леджхэмрэ я студент зэгухьэныгъэхэм къаб-
гъэдэкIащ. 

Дэтхэнэ зы ныбжьыщIэми Iэмал иIащ и зэфIэ-
кIыр къэпщытакIуэ гупым я пащхьэ ирихьэну, 
абыхэм я упщIэхэм жэуап яритыну, жылагъуэ гъа-
щIэм щигъэзащIэ къалэнхэм тепсэлъыхьыну. ЩIа-
лэгъуалэ палатэм хэтхэм ягъэзэщIэну зыхуей 
 проектхэм, щыIэ гугъуехьхэм я хэкIыпIэу ялъа гъу-
хэм, щIэблэм драгъэкIуэкI лэжьыгъэр нэхъ ри зэре-
гъэфIэкIуапхъэ Iэмалхэм ятеухуауэ къэп сэлъащ 
зэпеуэм хэтыну Парламентым къе кIуэ лIахэр. 

Зэхьэзэхуэм кърикIуахэмкIэ ЩIалэгъуалэ пала-
тэм хагъэхьэну зыхуэфащэхэр къыхахащ. Абы теу-
хуа унафэр КъБР-м и Парламентым и зи чэзу зэ-
IущIэм къыщащтэнущ. 

КъБР-м и Парламентым и пресс-IуэхущIапIэ.

Иджыблагъэ ирагъэжьащ «Си къалэр 
си Iуэхущ» зи фIэщыгъэ II урысейпсо 
зэхьэзэхуэр. Ар екIуэкIынущ гъатхэпэм и 
14-м къыщыщIэдзауэ фокIадэм и 1 
 пщIондэ. 

IУЭХУР зытеухуар къалэр зэIузэпэщ, 
цIыхухэм зыщагъэпсэхуну гукъыдэж яIэн 
хуэдэу ар теплъафIэ щIынырщ, щIына-
лъэм экономикэм зыщегъэужьынырщ. 
ЩIалэгъуалэмрэ ныбжьыщIэхэмрэ къа -
лэр сыт хуэдэу щытын хуейуэ къалъытэ -
рэ? Абыхэм я Iуэху еплъыкIэр лъабжьэ 
 хуэхъунущ лэжьыгъэу зэфIахынум. 

Зэхьэзэхуэм хэт хъунущ илъэс 12-м 
къыщыщIэдзауэ илъэс 35-рэ зи ныбжьхэр.

Урысейпсо зэпеуэм и къызэгъэпэща-
кIуэщ фейдэ къегъэщIыным пымылъ «Ин-
ститут правового развития» IуэхущIапIэр, 
Федеральнэ ЦIыхубэ Советыр, Управ-
ленэмкIэ къэрал университетыр, ЩIэны-
гъэхэмкIэ Урысей академием урысей 
тхыдэмкIэ и институтыр, ЩIы IуэхухэмкIэ 
къэрал университетыр, УФ-м и Феде-
ральнэ Зэхуэсым и Къэрал Думэр я щIэ-
гъэкъуэну, апхуэдэуи жылагъуэ, щIэныгъэ 
зэгухьэныгъэхэр. 

Зэпеуэм хэтыну хуей щIалэгъуалэр ира-
гъэблагъэ. 

Зэхьэзэхуэм и официальнэ сайтыр: 
https://inkult.ru/moygorod

ИСТЭПАН  Залинэ. 

ЩIалэгъуалэ палатэм хэтынухэр къыхах
Мэлыжьыхьым и 6-р УФ-м         

и МВД-м и следственнэ ор-
ганхэм я лэжьакIуэхэм я ма-
хуэщ. Мы гъэм илъэс 60 
 ирикъуащ а IэнатIэр къызэ-
рызэрагъэпэщрэ. 

КъБР-м щыIэ МВД-м а юби-
лейм ирихьэлIэу иригъэ кIуэ-
кIащ «Следствиер жылагъуэм 
и нэхэмкIэ» сурэттеххэм я зэ-
пеуэ. 

Къэрал кIуэцI IуэхухэмкIэ ми-
нистру КъБР-м щыIэм и къуэ-
дзэ - министерствэм и След-
ственнэ управленэм и уна-
фэщI, юстицэм и полковник 
Попов Олег республикэ зэпе-
уэм щытекIуахэм ехъуэхъури, 
саугъэт лъапIэхэр яритащ.

Хабзэхъумэхэм ятеухуауэ 
республикэ, район газетхэм я 
журналистхэм, еджакIуэхэм я  
сурэтхэм хэплъащ КъБР-м            
щы Iэ МВД-м и Следственнэ 

Ягъэпажэ

Къыддеджахэр фыкъакIуэ

ДжэгуакIуэшхуэм и дуней телъыджэ
Амырхъан Iэс хьэд и къуэрат. 

ЕджапIэм и бжэхэр гуапэу 
хьэщIэхэм къахузэIуихащ. 
Апхуэдэхэт къалэм дэт школ-
хэм адыгэбзэмрэ литера-
турэмрэ щезыгъэджхэр, абы-
хэм я гъэсэнхэр, ХьэхъупащIэ 
Амырхъан и благъэхэр, Iыхь-
лыхэр. Ахэр ирагъэблэгъащ 
Iуэхур щекIуэкIа пэш хуитым. 
ХьэщIэхэм япэщIыкIэ щы-
гъуазэ зыхуащIащ пшыхьым 
къыхузэрагъэпэща гъэлъэ-
гъуэныгъэ купщIафIэм. Абы 
хэлът Амырхъан теухуа къэ-
хутэныгъэ лэжьыгъэхэр, су-
рэт зэмылIэужьыгъуэхэр. 

ФIэхъус гуапэкIэ зэIущIэр 
къызэIуихащ школым и уна-
фэщI Аслъэн Майе. Еджа-
пIэм и пашэм и псалъэхэм 

 пищащ ЛIыIэщын Людмилэ. 
Абы къызэрыхигъэщащи, 
лъэп къым и иужьрей джэ-
гуакIуэ ХьэхъупащIэ Амыр-
хъан ноби цIыхубэм ягу къы-
зэрагъэкIыжыр фIы и лъэ-
ныкъуэкIэщ. «Амырхъан 
адыгэ бзэ дахэ Iурылъа къу-
дейкъым, атIэ пэжыр зи гъуа-
зэ и тхыгъэхэм IуэрыIуатэм 
ижь ящIихуащ», - жиIащ ЛIы-
Iэщыным. 

АдэкIэ утыкур хуит хуащIащ 
Iуэхум жэуаплыныгъэ хэлъу 
зыхуэзыгъэхьэзыра еджакIуэ 
цIыкIухэм. Абыхэм утыкум 
ща гъэIуащ ХьэхъупащIэм и 
Iэдакъэ къыщIэкIа тхыгъэ -
хэр, уэрэдхэр ягъэзэщIащ. 
Адыгэ фащэкIэ хуэпа ныб-
жьыщIэхэм ягъэлъэгъуа къа-

фэхэм удахьэхырт. Псоми 
яфIэтелъыджэт ХьэхъупащIэ 
Амырхъан езыр усэ къеджэу, 
уэрэд жиIэу кърихьэлIахэм 
«зэрызакъыхуигъэзар». 

ЗэIущIэм кърихьэлIа дэт-
хэнэми мы дакъикъэхэм за-
гъэпсэхуа къудейкъым, атIэ 
иджыри зэ наIуэ ящыхъуащ 
ХьэхъупащIэм адыгэбзэ къа-
бзэ Iурылъу зэрыщытар. Ахэр 
яфIэхьэлэмэту щыхьэщIахэщ 
джэгуакIуэшхуэм и дуней те-
лъыджэм. Абыхэм иджыри зэ 
наIуэ ящыхъуащ Амырхъан 
гъащIэм къыщыхъу, щызе-
кIуэ Iуэхугъуэ зэмылIэужьы-
гъуэхэм гулъытэ хуищIу зэ-
рыщытар. Абы и щыхьэтт 
 хабзэ-нэмысым, цIыхубэр 
зыхэт кIыфIыгъэм къыхэ шы-
ным, хъуэхъу псалъэ-ущие-
хэм, къы хуеджэныгъэ лъэщ-
хэм я щапхъэу пшыхьым 
щыIуахэр. 

Зэхыхьэр къызэзыгъэпэ-
щар къэбэрдей-шэрджэсыб-
зэр школым щезыгъэджхэу 
Тэтэр Ларисэ, Къэзанш Нинэ, 
Мамий Маритэ сымэщ. Абы-
хэм зэрыжаIэмкIэ, зэIущIэм и 
къалэн нэхъыщхьэу щыта -
хэм ящыщт лъэпкъым и цIыху 
телъыджэхэм ящыщ Хьэхъу-
пащIэ Амырхъан бгъэдэлъа 
зэфIэкIым, абы къыщIэна 
щIэин лъапIэм, и лъэужь 
нэхум къыдэкIуэтей щIэблэр 
щыгъуазэ хуэщIыныр. Ап-
хуэдэ IэмалхэмкIэ ныбжьы-
щIэхэм нэхъыфIу ибогъэ-
цIыхуфI къызыхэкIа лъэп-
къым и цIыху пэрытхэр, цIэ-
рыIуэхэр, я анэдэлъхубзэми 
ябгъэдэлъ зэхэщIыкIми адэ-
кIэ зрагъэужь егъэджа кIуэ-
хэм. 

Къызыхуэтыншэу къызэра-
гъэпэщащ икIи купщIафIэу 
ирагъэкIуэкIащ пшыхьыр. 
Абы зи зэфIэкI езыхьэлIа дэт-
хэнэми фIыщIэ ини пщIэи 
яхуэфащэщ, дауи. 

МАХУЭЛI  Беслъэн. 



 



№40 (24.478) 2023  ГЪЭМ  МЭЛЫЖЬЫХЬЫМ  И  84

Хэщхьэж гупсысэхэр

ХъыбарыфIрэ IуэхуфI куэдкIэ махуэщIэр
зыхуэупсэн,

Хьэл-щэныфIрэ гулъытэфIкIэ цIыхухэр
зыхуэхъуэхъуэн,

Бэрычэтрэ жумартагъкIэ Тхьэшхуэр
зыхуэгуэпэн,

Угъурлыгъэрэ пэжагъ нэскIэ щIыуэпсыр зэтэн,
Лъагъуныгъэрэ сакъыныгъэкIэ и Iыхьлыхэр

зыхуэарэзын,
Узыншагъэрэ Iэпкълъэпкъ лъэщкIэ дунейр

зыхуэупсэн
Фи быни фи щхьи Тхьэм фищIыну солъаIуэ. 

*   *   *
ЦIыху къытхуэзамэ, къытпикIухьу,
ДумыщI дэ ябгэ, фIэкIыгъуей.
ФIыуэ щызекIуэр дымылъагъу зытщIу,
Iуэху Iейм дылъыхъуэу, я Алыхь, думыщI.
Зы цIыху щымыIэ дагъуэ имыIэу,
Зэхэлъ фIы защIэуи сымылъэгъуа.
ЦIыхум фIэпщ и цIэм куэд елъытащи, 
Iэмал иIэххэмэ, фIыр къэдвгъэлъыхъу.
ЦIыху дапщэ щыIэ, дзэлыфэр ятIми,
Нэхъ уагъэпудмэ, пщыгуфIыкIын,
Нэхъ напщIэуфэми, фэрыщIагъэншэми,
ЩыIэкъэ псэр щхьэузыхь зыщIыфын?
НэщI мазэ лъапIэм ирещI псэр щабэ,
Щхьэхуещагъ тхэлъмэ, ирегъэкIуэд,
IурекIуэт жыжьэу тхэлъ фыгъуэ-ижэр,
ФIылъагъуныгъэр Iэдэж тхурехъу.

*   *   *
Дунейм и IэфIым хэмынын,
ЦIыхум и гуапэм щымыщIэн,
Быным я дахэмкIэ пэгэн,
Iэпкълъэпкъ узыншэкIэ гуфIэн,
Зи гуэныр зэи нэщI мыхъун,
Зи жьантIэр нэхъыжь щымыщIэн,
Зи щIэблэр зэи щымыуэн,
Губжьыр и тепщэу емыкIу къэзымыхьын,
Фадэр, тутыныр зытемыкIуэн,
Зи пщIэ-нэмысыр зыIыгъыжын,
Муслъымэн гъуэгум ирикIуэфын,
Мы ди Тхьэу лъапIэр зыхуэарэзын
Дыхъуну псори сыту си гуапэт.

*   *   *
ЦIыхур зэса хьэлым уэ къыпхутешын?
ЗэкIэ къытепшыфми - еутэкIыжынщ.
Вагъэмбэкъу зыдэтым хэт къыдашыфа?
Къыдашахэм щыщи хэт дэмыпкIэжа?
ЦIыхум и лъым хэтым сыт уэ пхуещIэфын?
Лъы къабзэ зыщIэтхэр Тхьэм тIысэгъу

къытхуищI. 

*   *   *
ЦIыхум и мылъкуми бгъэдэлъ щIэныгъэми
Уэ сынолъэIур уемыхъуэпсэну.
Тхьэшхуэм и фIыщIэкIэ, а псом ухуеймэ,
ЩIэбэн ерыщуи, зэбгъэгъуэтынщ.
Дыхъуапсэ хъумэ, дызэхъуэпсэнур 

Зигу зэIухауэ хэткIи хьэлэлырщ.
ЩIэблэу къытщIэхъуэр гъэса хъун щхьэкIэ
Щапхъи чэнджэщи зыгъэлъэгъуэфырщ,
Хабзэ-нэмыскIэ щапхъэ трахыу
ЖьантIэр тIысыпIэу зыхуагъэфащэрщ.
Дыздевгъэхъуапсэ зи лъэужь дахэр
ЦIыхум къахэнэу зэи мыкIуэдыжхэм.
НэхъыфIщ дехъуапсэмэ, дунейм ехыжми,
Зи цIэр гъэ минкIэ къэзыгъэнэфхэм.

*   *   *
Дагъуэншэ зыри дэ дыхъункъым, 
Ауэ цIыхуу, кхъыIэ, дыщывгъэт.
Зевмыхуэ зым и Iей дапщэщи,
Е вгъэпудыну фыхэмыт.
Фахуэхъу сэбэп, флъэкIыну щытмэ,
ФлъэмыкIмэ, зэран фахуэмыхъу.
ЗыгуэркIэ фи гур къауIа хъуами,
Щымыуэ щыIэкъым, зэм яхуэвгъэгъу.
ДымыщIэ зыми: дэри Iуэху мыщхьэпэ
Ди натIэм къритхау щытынкIи хъунщ.
Дыхуейщ итIанэ нэхъыжь и псалъэ,
Ныбжьэгъум къыбгъэдэкI дэIэпыкъуэгъу.
Дыхуэныкъуэнщ Iыхьлы арэзыныгъэ,
Ди щIэблэм я гукъэкIи къэтлъыхъуэнщ.
КъетхьэлIэжынкIэ хъунур хэтса жылэрщ -
Мис ар игу илъу хэти ирепсэу.

*   *   *
Уэ нэхърэ нэхъ лъэщым
ЛъэгущIэт зыхуумыщI.
«ТхьэмыщкIэщ», - хужыпIэу,
ТеIэпхъэ умыщIу,
Хуэныкъуэм хуэсакъ.
Уэ нобэ пхулъэкIмэ,
Былымыр уи куэдми,
Уэ зэи ущымыкI.
ПсапащIэм хуэфащэщ
И мылъкур бэгъуэн,
ХитыкIыр хэхъуэжу
Берычэтыр хэлъын.
ТхьэмыщкIэщ, бейуэ щытми,
Щхьэхуещэу нэпсейр,
Ит нэхърэ кIуэдыжми
ЗыфIэфI гъэнщIыгъуейр.
Мылъку къабзэр гъуэзэджэщ.
Тхьэм куэду къыдит,
Мылъку фIейм зыщыфхъумэ,
Хьэлэл ар фщымыхъу.

*   *   *
Мы дунеижьыр мэкIэрахъуэ шэрхъыу,
Мычэму дэри дыкъоджэрэзэкI.
Дыходжэразэ зэм дуней нэщхъыфIэу
ЗыщумыгъэнщIу уи гур зытхьэкъуам.
Дыщегъэхутэ зэми щIыпIэ бзаджэу
Гугъуехьи, гуауи, ябги щытлъэгъуам.
Аращ и хабзэр гъащIэм: фIыи Iеи
Къезэгъыу, дахэу щызэхэухуэнам.
А тIур тэмэму уэ зэблэбгъэкIыфмэ,
НасыпкIэ уеджэ хъуну къыщIэкIынщ.
Хэтыф, зехьэф уэ щыуагъэншэу,
Зэхэзэрыхьи абы къыщумыгъэхъу.

Жэуаплыныгъэ ин зыпылъ егъэджэныгъэ-гъэсэныгъэ 
 IэнатIэм илъэс 50-м щIигъукIэ псэ хьэлэлу пэрыта, ноби 
 гъащIэм жыджэру хэт ДыщэкI Марие Сухьэмэдин и пхъур 
зымыцIыху куэд щыпсэу къыщIэкIынкъым ди щIыналъэм. 
1994 гъэм «КъБР-м и цIыхубэ егъэджакIуэ» цIэ лъапIэр зы-
хуагъэфэща а адыгэ бзылъхугъэ щыпкъэр ящыщщ зи хэ-
кумрэ лъэпкъымрэ и къару емыблэжу хуэлэжьахэм, зи дуней 
тетыкIэри Iуэху зехьэкIэри куэдым я дежкIэ щапхъэ хъуахэм. 
Зи псалъэмрэ Iуэху еплъыкIэмрэ жылагъуэм пщIэ щаIэ 
ДыщэкIым хуэдэ егъэджакIуэ щыпкъэхэм, хэкупсэ нэсхэм 
яубзыху мардэхэмкIэщ щIэблэм щIэныгъэ ноби зэрыратыр, 
ныбжьыщIэхэр зэрагъасэр, пэжыгъэм, захуагъэм, цIыху-
гъэм зэрыщIапIыкIыр. 

Марие егъэджакIуэ Iэзэ, гъэсакIуэ гумызагъэ, жылагъуэ 
лэжьакIуэ жыджэр къудейкъым. Абы и къалэмыпэм, методикэ тхылъ купщIафIэхэм ящIыгъуу, 
къыщIокI усыгъэ дахи. НэщI мазэ лъапIэм къриубыдэу Дыщэ кIым псэм къыбгъэдэкIыу итха усэ 
 сатырхэм ящыщхэр ди газетым и нобэрей къыдэкIыгъуэм  тыдодзэ, «Хэщхьэж гупсысэхэр» фIэ-
щыгъэм щIэту.

Нэгумэ Шорэ Бэчмырзэ и къуэр (1794 
- 1844) адыгэ тхыдэр, IуэрыIуатэр, лите-
ратурэр, бзэр джынымкIэ япэ лъэбакъуэ 
зыча щIэныгъэрылажьэщ. Адыгэхэм я 
IуэрыIуатэм, тхыдэм лъабжьэ яхуэхъуа 
«История атыхейского народа» лэжьы-
гъэр 1839 - 1843 гъэхэм и Iэдакъэ къы-
щIэкIащ. Абы иужькIэ, 1843 гъэм, адыгэ-
бзэм и грамматикэр зэхилъхьащ.

*   *   *
Бырсей Умар Хьэпхьэл и къуэр 1807 

гъэм къалъхуауэ хуагъэфащэ. 1853 гъэм 
гъатхэпэм и 14-м Тифлис къыщыдигъэ - 
кIащ «Адыгэ бзэм и Iэлыфбейр», 1858 
гъэм адыгэбзэм и тхыбзэр зэхигъэуващ.

*   *   *
Iэщхьэмахуэ Даут Алий и къуэр (1897 

- 1946) япэ адыгэ щIэныгъэлI цIэрыIуэщ. 
Кавказ бзэщIэныгъэм нэхъ щIыпIэшхуэ 
щызыубыдхэм ящыщщ. Iэщхьэмахуэ 
Даутрэ Яковлев Нико лайрэ зэгъусэу 
 зэдатхащ «Грамматика адыгейского 
 литературного языка» тхылъыр, ар 1941 
гъэм къыдэкIащ.

*   *   *
Яковлев Николай Феофан и къуэм 

(1892 - 1974) Iэщхьэмахуэм и гъусэу 
 къыдигъэкIа лэжьыгъэш хуэм иджыри 
 къыздэсым уасэ хуэ щIыгъуейщ. Абы 
иригъуэзащ яужь ита щIэныгъэлIхэри. 

*   *   *
Рогавэ Георгий Виссарион и къуэр 

(1905 - 1990) дуней псом къыщацIыху 
куржы щIэныгъэлI цIэрыIуэщ. И лэжьы-
гъэхэр нэхъыбэу зытеухуар картвелы-
бзэхэмрэ абхъаз-адыгэбзэхэмрэщ. 

*   *   *
КIэрашэ Зэйнэб Ибрэхьим и пхъур 

(1923 - 1998) бзэщIэныгъэхэмкIэ канди-
дат хъуа япэ адыгэ бзылъхугъэщ, етIуа-
нэу щIэныгъэхэмкIэ доктор хъуащ. Ро-
гавэ Георгийрэ КIэрашэ  Зэйнэбрэ зэ-
гъусэу къыдагъэкIа «Грамматика ады-
гейского языка» (1966) лэжьыгъэм 
адыгэбзэм и лъэныкъуэ псори щы-
зэпкърыхащ.

Мы зи гугъу тщIа щIэныгъэлI цIэ-
рыIуэхэм я IэдакъэщIэкIхэращ адыгэ-
бзэм лъабжьэ хуэхъуар. Анэ дэлъхубзэр 
джынымкIэ мыхэр япэ лъагъуэхэш 
 хъуащ жыпIэмэ, ущыуэнукъым. 

Бырсей Умар и «Адыгэбзэм и Iэлыф-
бейр» адыгэхэм я дежкIэ тыгъэ лъа -
пIэщ. 

Гъатхэпэм и 14-р адыгэбзэмрэ адыгэ 
тхыбзэмрэ я махуэу  хэгъэунэхукIыным 
теухуа унафэр Адыгэ Республикэм и япэ 
 Президенту щыта Джарым Аслъэн 2000 
гъэм мэлыжьыхьым и 10-м къыдигъэ-
кIауэ щытащ. 

Мы гъэм 23-нэу дгъэлъэпIащ махуэш-
хуэр. Иджыри, гъатхэпэм и 1-м щегъэ-
жьауэ и 31 пщIондэ, Адыгэ Республикэм 
ит еджапIэхэм Iуэхугъуэ зэмылIэужьы-
гъуэхэр щызэхашащ. Абыхэм ящыщщ 
Адыгэ филологиемрэ щэнхабзэмкIэ 
 факультетым  иригъэкIуэкI адыгэ дик-
тантыр, АР-м Егъэджэныгъэмрэ щIэ-
ныгъэмкIэ и министерствэм зэхишэ зэ-
пеуэхэр, нэгъуэщIхэри. 

Анэдэлъхубзэм и зыужьыныгъэм зи 
гуащIэ хэзылъхьа бзэ щIэныгъэлIхэу ди-
Iэри мащIэкъым: Тхьэркъуахъуэ Юныс, 
Абрэдж Ачердан, Аулъэ Казбек, Бырсыр 
Батырбий, Гъыш Нухь, ЗекIуэгъу Ув-
жыкъуэ, КIурашын Казбек, Щауэкъуэ 
Аскэр, нэ гъуэщIхэри. 

Нобэ адыгэ лъэпкъым и пщэрылъ нэ-
хъыщхьэхэм ящыщщ анэдэлъхубзэр 
 хъумэныр. Адыгэбзэм зегъэужьыным-
кIэ нэхъ мыхьэнэшхуэ зиIэу иджыкIэ 
къыддэхъуар зэманым декIу програм-
мэщIэу федеральнэ мардэм изагъэ хэр 
диIэ зэрыхъуаращ. Абы гугъапIэ къыдет 
анэдэлъхубзэм дяпэкIи зиужьыну.

Бзэр зыхъумэнур къытщIэхъуэ щIэблэ-
ращ. Абы къыхэкIыу, ныбжьыщIэхэм 
адыгэбзэр фIыуэ ялъагъуу, я гупсысэхэр 
 къраIуэтэфу егъэсэныр адэ-анэхэм, са-
бий IыгъыпIэхэмрэ  еджапIэхэмрэ щы-
лажьэ егъэджакIуэхэм я зэхуэдэ Iуэхущ. 

КIЭСЭБЭЖЬ  Нэфсэт, 
IэщIагъэм щыхагъахъуэ 

Адыгэ республикэ институтым и 
щIэныгъэ лэжьакIуэ.

Анэдэлъхубзэм
и лъагъуэхэшхэр

Гуэл куэдыкIей зиIэ Индонезие 
къэралыгъуэм и климатыр псыIэ-
хуабэу зэрыщытым и фIыгъэкIэ, 
 нэгъуэщI щIыпIэхэм узыщримы-
хьэлIэ псэущхьэхэмрэ къуалэбзу-
хэм кIэ нэхъ къулей дыдэхэм 
ящыщщ. Абы къыхэкIыу а щIыпIэр 
сыт щыгъуи я плъапIэщ псэущхьэ 
къэдыгъуахэм мылъку къыхэ зых-
хэм.

ЕВРОПЭМРЭ Америкэм и Штат Зэ-
гуэтхэмрэ я зоопаркхэм ахэр лъэп-
сейуэ езыщэ «браконьерхэм» я зэран-
кIэ щIыуэпсым хэщIыныгъэ ин зэригъуэтыр къа-
лъытэу, мащIэ дыдэу фIэкIа узримыхьэлIэ псэу-
щхьэхэмрэ къуалэбзухэмрэ хъумэнымкIэ 1977 гъэм 
къащтауэ щыта законыр ноби ткIийуэ ягъэзащIэ.

Индонезием уикIыу зи гугъу тщIа къэралхэм 
укIуэным гъуэгуанэ кIыхь дэлът, псэущхьэ цIыкIу-

хэм къатемыхьэлъэнкIэ Iэмал имы-
Iэу. БзаджащIэхэм гъэр ящIырт зы-
хуеину къуалэбзу куэд икIи а здашэм 
псэууэ нэсри мащIэ дыдэт.

Псом хуэмыдэу щIэупщIэ иIэт 
«жэнэт бзу» дахащэхэм. Ахэр къэра-
лым ираш мыхъуну лIэужьыгъуэхэм 
зэращыщыр зыщIэ контрабандист-
хэр хьэгъэщагъэм хуекIуэрт: къуалэ-
бзум и кIапэмрэ и щхьэ щыгумрэ тет 
къауц зэщIэпщIыпщIэхэр кIагуэу 
 къащыхьырт, фIыцIэу ираIэжырти, 
кIэлъыплъакIуэхэм джэду фIэкIа 
ямы щIэу, къэрал гъунапкъэр зэпауп-

щIырт. Апхуэдэу куэдрэ екIуэкIащ, дунейм зихъуэ-
жу, а бзаджагъэхэр хэIущIыIу къэхъуху. Индонези-
ем и псэущхьэхэм я бжыгъэр зэрызэфIигъэувэж -
рэ куэд щIащ, нобэ туристхэм я нэхъ кIуапIэ 
щIыпIэхэм хабжэ.

ШЭРЭДЖ  Дисэ.

Хьэгъэщагъэм  хуекIуэрт

Нэгумэ Шорэ

Бырсей Умар

Рогавэ Георгий

КIэрашэ Зэйнэб

Яковлев Николай

Iэщхьэмахуэ
Даут

Тхыдэ

Псы Iуфэм щыпсэууэ щыта пасэрей 
адыгэхэм сытым дежи къэралыгъуэ 
яIащ. Абыхэм къалэ щIэращIэхэр яу-
хуэрт, сату Iуэхушхуэхэм зэры хэ тым-
кIэ дуней псом къыщацIыхурт. Тхы -
дэм къыхэна щIэныгъэр щыхьэт зы-
техъуэ адыгэ къалэхэм ящыщщ 
Тэнэисыр (Танаис), алыдж зэрып-
хъуакIуэхэм я дамэ щIагъэувауэ щы -
та мэуэт къалэр. Ди лъэхъэнэм ипэкIэ 
100 - ди лъэхъэнэм и 300 гъэхэм щыIа 
къалэр тIэунейрэ зэхакъутэурэ яухуэ-
жащ. ЛIэщIыгъуэ зыбжанэкIэ къа-
лъыхъуа Тэнэис и щэхухэм ящыщ 
зыуэ аращ ар щIызэтракъутам и 
щхьэусыгъуэр! 

ТХЫДЭТХ, географ Страбон и тхы-
гъэхэм щытопсэлъыхь а къалэм, 
алыдж хэм зэрызэхакъутар къыхигъэ-
щу. Ауэ абы щхьэусыгъуэ хуэхъуам и 
 гугъу ищIыркъым, ди жагъуэ зэрыхъун-
щи. ИужьыIуэкIэ къызэрахутамкIэ, псы 
Iуфэм Iуса къалэхэм я нэхъ лъэрызехьэ 
дыдэхэм ящыщу, сатущIапIэ лъэщу 
 щытащ Тэнэисыр, Мэуэтейм и къалэ те-
лъыджэр. 

Япэ дыдэу а къалэм и лъэужь теувар 
урыс археологием и лъабжьэр зы-
гъэтIылъа Стемпковский Иванрэ Дюб-
рюкс (Поль) Павелрэщ. Стемпковскэр 
Париж кIуэуэ, Страбон и «География» 
тхылъ 17-р щIиджыкIа нэужь, къыгу-
рыIуат Тэн псыр Iузэвым щыхыхьэжым 
деж пасэрей Тэнэисыр зэрыщытар. Ауэ 
академикыр Iузэв и кавказ Iуфэм къэсу 
псори и нэкIэ зригъэлъэгъуа нэужь, 
къыгурыIуащ илъэс мини 2-м къриу-
быдэу псы Iуфэм зэрызихъуэжар: па-
сэрей къалэжьхэр е псым щIилъэфат, е 
илъэсат, е псыр къеуэурэ зэтрикъутэри, 
мывэ къутахуэу зэхэщэщэжат. Абы хуи-
гъэфэщащ Тэнэисыр Тэн псым и сэмэ-
гурабгъум тесауэ, ауэ зы щы хьэти къы-
хуэгъуэтакъым. Апхуэдэу щыхъум, Та-
ганрогкIэ екIуэкIри, щIэупщIащ. Абде-
жи IуэрыIуатэм къыщыхэщтэкъым а 
щIыпIэм зэгуэр къалэр щыIэх хауэ. 

Стемпковскэр цIыху ерыщт, къын-
тIэсынтIэти, зыгуэр къимыгъуэту кIуэ-
жынутэкъым. Арати, егупсысу щIи-
дзащ: Iузэв и Iэхэлъахэр пшахъуэщIщ, 
укIуэцIрощэт, абы Тэнэисыр щIэ тIы сы-
кIауэ къыщIэкIынущи, умылъыхъуэх-
хэми  хъунущ. Абы пасэрейхэр щы-
гъуазэу щытамэ, мыхъейуэ щIы быдэ 
гуэрым тращIыхьагъэнущ къалэр…        
Недвиговкэ къуажэм «мыхъей» пса-
лъэр и лъабжьэ щыхъуакIэ, аращ щIы 
быдэу щытари, Тэнэис щылъыхъуэн 
 хуейри. Пэжу,  къуажэм километр зыб-
жанэкIэ пэ жы жьэу Иван къигъуэтат 
 быдапIэ блынхэр, хьэкхъуафэ дэтIы-
кIахэр, алыдж хьэкъущыкъу къута-
хуэхэр, ахъшэ  жьгъейхэр. 

Стемпковский а къэхутэныгъэр и кIэм 
нигъэсакъым, апхуэдизу зыщIэбэгыу 
щыта къалэри къитэщIыжакъым, куэд 
дэмыкIыу дунейм зэрехыжам къы хэ-
кIыу. 

Абы лъандэрэ илъэс 30 дэкIыжауэ, 
Николай Езанэ пащтыхьым Ростов об-
ластым и щIыр къэзакъхэм ятригуэшэн 

ТэнэиситIым  я  хъыбар

щIидзащ. Абы и министру щыта Пе-
ровский Лев идакъым пасэрей Тэнэи -
сыр здэщытауэ зыхуагъэфащэ щIым 
лей зэрырахыр. «Къэзакъхэм епта щIым 
археологиемкIэ мыхьэнэшхуэ иIэщ. Ар 
абыхэм зэхатIыхьынущ, хъугъуэфIы-
гъуэу къыщIахыр зыкIэщIаупщIэнущ, 
быдапIэ къагъуэтыжам и блынхэр зэха-
къутэнурэ, унэ, псэуалъэ щащIкIэ къа-
гъэсэбэпынущ. И чэзу къэсауэ къыс-
щохъу Тэнэи сыр къэттэщIыжыным!», 
- жиIэри, пащтыхьым хуитхат абы. 
Пасэрей къалэжьхэм къащIэныжа 
 хъугъуэфIыгъуэхэм хуэнэпсей пащты-
хьыр арэзы хъури, илъэс 30 фIэкIа 
 мыхъу профессор Леонтьев Павел уна-
фэщIу яхэту, археолог гуп къиутIып-
щащ, Тэнэис къагъуэтыжыну къалэн 
 къащищIри. 

ЩIэныгъэлI жыIэдаIуэр къэсри, зан-
щIэу еувэлIащ Iуэхум. Ауэ и кIэн къикIа-
къым… Тэнэис здэщыта щIыпIэм и Iэхэ-
лъахэм ит мэуэт, щэрмэт Iуащхьэхэр 
куэд щIауэ зэхадыгъуауэ, уасэ зиIэ гуэри 
щIэмылъыжу къыщIэкIащ. Ауэ щы-
хъум, пащтыхьым и ней къыщыхуэнкIэ 
шынэри, Леонтьевым лэжьакIуэхэм я 
зэхуэдитIым Недвиговкэ жылэ цIыкIум 
и лъабжьэр щIатIыкIыну унафэ яхуи-
щIащ. Абы быдэу и фIэщ хъурт иджыри 
илъэс 35-рэ и пэкIэ Стемпковскэм жиIа-
уэ щытар - а къуажэм и лъабжьэм 
Тэнэис зэрыщIэлъыр. 

Пэжу, Недвиговкэ къуажэм и лъаб-
жьэм къалэжь къыщагъуэтыжащ абы 
щыгъуэ, ауэ ар мыхьэнэншэт, къызэры-
гуэкIт, блынхэр Iушэт, лъахъшэт, хьэкъу-
щыкъухэр а лъэхъэнэм щыIэн хуеяхэм 
нэхърэ куэдкIэ нэхъ фейцейт. Къыпщы-
хъурт абы щыпсэуа цIыхухэр жьэгум 
пэрысу къекIуэкIауэ, унэ зэращI къудей 
ямыщIэу. Леонтьевым и гукъыдэжыр 
зэуэ къехуэхащ, абы и фIэщ ищIыну 
 хуейтэкъым пасэрей Тэнэисыр апхуэдэ 

дыдэу тхьэмыщкIэу, мыфэмыцу, хуэ-
мыщIауэ щытауэ. «Страбон зэритхам-
кIэ, ди лъэхъэнэм и 100 гъэхэм и кIэм 
ирихьэлIэу Тэнэисыр зэтезыкъутар бос-
порыпщ Полемонщ. Мы къыщIэттIыкIы-
жар абы куэд дыдэкIэ къыщхьэщокI, 
уеблэмэ алыджхэм Iэпэ хуамыхьам 
хуэдэу, нэгъуэщI культурэщ зыщIар. 
Мыр Тэнэискъым!», - итхыжауэ щытащ 
щIэныгъэлIым. 

Леонтьевым къэлыбауэ апхуэдэу итха 
щхьэкIэ, мыгувэу гупым мрамор блын 
зыбжанэ къыщIагъэщащ, тхыгъэ гуэр-
хэр тедзауэ. Абдежым Павел и фIэщ 
ищIын хуей хъуащ, минрэ игу иримыхь-
ми, Недвиговкэ и лъабжьэм щIэлъыр 
зэры-Тэнэисыр. Мрамор блыным тетым 
тепщIыхьмэ, ар япэрей Тэнэисыр зэт-
ракъута нэужь, Къуэтий Ещанэм и хьэм-
тетыгъуэм яухуэжа Тэнэис етIуанэрт. 
 Леонтьевыр теужащ. Страбон зи гугъу 
ищI Тэнэисыр нэгъуэщI щIыпIэт зы-
щIэлъыр, икIи щыIэт, етIуанэр къыща-
гъуэтакIэ. ЩIэныгъэлIым пасэрей тхы-
гъэжьхэр къиIэтыжри, набдзэгуб дза-
плъэу щIиджыкIащ, щIэныгъэу бгъэ-
дэлъыр зэригъэзэхуэжри, алъандэрэ 
зы цIыхум игу къэмыкIа Зэшитху Iуащ-
хьэхэмкIэ еплъэкIащ. Абы къызэриб-
жамкIэ, абыхэм я лъабжьэм щIэлът 
пасэрей Тэнэисыр. Ауэ щыхъум, Нед-
виговкэ деж Леонтьевым къыщIитIы-
кIыжа къалэм Тэнэис цIыкIу фIащащ, 
икIи 1867 гъэм Пащтыхь Археолог ко-
миссэм лэжьыгъэшхуэхэр зэхиублащ 
Тэнэисышхуэр Зэшитхум я лъабжьэм 
къыщIэхыжынымкIэ. 

Мызыгъуэгум лэжьакIуэ гупым 
унафэщIу яхэтыр фон Тизенгаузен Вла-
димир баронырт. Недвиговкэ и Iэхэлъа-
хэм къыщигъуэтыжа Iэмэпсымэ, хьэп-
шып къызэрыгуэкIхэмкIэ мыарэзыуэ, 
Анапэ и Iэхэлъахэм ит Зэшибл Iуащ-
хьэхэри зэхитIыхьащ абы. Мис а Iуащ-

хьэхэм я лъабжьэм бароным къы щы-
щIихат дыщэ хьэкъущыкъухэмрэ Iэмэ-
псымэхэмрэ. Ауэ абы теухуауэ зы пса-
лъи къыхигъэщакъым иригъэкIуэкIа 
лэжьыгъэр зритхэ тхылъым. Бароным 
пащтыхьыр къигъэщIэхъуащ, къыIэры-
хьа къулеигъэхэр къищтэри, зигъэб-
зэхыжащ, щIэныгъэм зыгуэркIэ сэбэп 
хуэхъун зы псалъи къызэримынэкIыу. 

ЩIы лъабжьэм щIэбэмпIыхь къа-
лэжьыр езыр-езыру нэхумкIэ къеIэу 
къыщIэкIащ: Ростов - Таганрог гъущI 
 гъуэгур щытралъхьэм щыгъуэ лэжьа-
кIуэхэм зэрымыщIэкIэ къагъуэтыжащ 
ар. «Донские новости» газетым 1869 
гъэм къытехуащ е АзовкIэ, е ДонкIэ 
кIуэуэ щIэкIыпIэ гуэрхэр щIым щIэлъу 
къызэратIэщIам теухуа тхыгъэ. Зэры-
жаIэмкIэ, абдеж къыщIахыжат дыщэ 
хьэпшыпхэмрэ ахъшэ жьгъей бжы-
гъэншэхэмрэ. 

1870 гъэм къыщыщIэдзауэ илъэс         
50-кIэ археологхэм мызэ-мытIэу ягъэзэ-
жащ а щIыпIэм, Тэнэисыр къагъуэ-
тыжыну пабгъэу. А зэманым къри-
убыдэу Недвиговкэ жылэшхуэу тIысы-
жащ, унагъуэщIэхэр къахэтIысхьэм, 
унэщIэхэр дащIыхьурэ. ИкIи археолог-
хэм къатIэщIаIами, цIыхухэм зэхады-
гъуащ, щIым къыщIахыж мывэхэмкIэ 
псэуалъэхэр зэтралъхьащ. 

1950 гъэхэм совет археологхэм щIэ-
рыщIэу ятхыжащ Тэнэис и экономикэ, 
политикэ, щэнхабзэ тхыдэр…

АтIэ, къызэрахутамкIэ, Тэнэисыр бос-
порыпщ Полемон зэхикъутат. И щхьэу-
сыгъуэр къахуэщIакъым, ауэ ар   хьэкъщ. 
Къалэм зэмыпычу боспорыпщым тын 
иритырт, Пантикопейми гужьгъэжь 
лъэпкъ къыхуимыIэу къэгъуэгурыкIуэрт. 
Арати, зэшэзэпIэу, пщым и къалэхэм 
ящыщ зыр зэтрикъутэну мурад ищIащ. 
Апхуэдэ гуэр къыхощыж урыс тхыдэ ми         
- Иуан Ябгэм Новгородыр 1570 гъэм 
зэригъэсыжар, псалъэм папщIэ. Урыс 
пащтыхьым апхуэдэу щIищам и 
щхьэусыгъуэр тхыдэм дахэ дыдэу къре-
тхэкI, ауэ Полемон Тэнэисыр щхьэ 
 игъэсын хуей хъуа?

Полемон пащтыхьыгъуэм хуэзышар 
урымхэрщ. Ди лъэхъэнэм ипэкIэ 14 - 8 
гъэхэм къриубыдэу хьэмтетыгъуэр 
зезыхьа пщыжьым пэщIэувэу, тын ира-
мытыну, щхьэхуэу псэуну хуейуэ мурад 
зыщIа, Тэнэис дэса лъэпкъым зыкъи-
Iэтати, абы щхьэкIэ къалэр зэтракъу-
тауэ хуагъэфащэ тхыдэджхэм. 

А лъэхъэнэм Мэуэтейм щыпсэуа 
лъэпкъыр наIуэщ - адыгэхэр къызы-
техъукIыжа мэуэтхэр, ахэр ерыщу, лъы 
пщтыру, хахуэу зэрыщытари ящIэж. 
Арагъэнущ зытекIуэдэжари - боспо-
рыпщым и дамэм къыщIэкIыну хуейуэ 
ныкъуэкъуэн зэрыщIадзар.

Тэнэис лъыхъуа щIэныгъэлIхэм 
адыгэбзэ ящIэу щытамэ, апхуэдиз 
илъэскIэ лъыхъуэну къыщIэкIынтэкъым 
къалэм. Сыту жыпIэмэ, Тэнэис щыпсэуа 
лъэпкъым и бзэмкIэ фIищыжат а 
фIэщыгъэцIэр, умылъыхъуэми, къызэ-
рыбгурыIуэнкIэ наIуэу: Тэнэис - Тэн и 
Iэхэлъахэм ис.

ФЫРЭ  Анфисэ. 

КъБР-м и СурэтыщIхэм я зэгу-
хьэныгъэм къызэригъэпэщри 
иджы благъэ «Гранд-Кавказ» хьэ-
щIэщым щекIуэкIащ «Арт» спек-
таклымрэ гъэлъэ гъуэны гъэм рэ.

КъБКъУ-м и «Занавес» студент 
 театрым и артистхэр ху дожественнэ 
выставкэм зыкъ резыгъэ хьэлIахэм я 
пащхьэм щыджэгуну куэд щIауэ 
 щIэ хъуэпсырти, иджы къайхъулIащ. 
Спектаклым и макъамэр зытхар 
композитор Мэршэнкъул Ас те- 
мырщ.

Франджы драматург Резэ Ясминэ 
и пьесэм къытращIыкIа спектаклым 
щIалищ щоджэгури, щыри ерыщу 
 зодауэ. ЩIызэдауэр ахъшэкъым, по-
литикэкъым, бзылъхугъэкъым, атIэ 
сурэ ты щIым и IэдакъэщIэкIыу уты-
кум итырщ. Зым жеIэ а сурэтыр 
 уасэншэу лъапIэу, адрейм абы и 
мыхьэнэр иреудых, ещанэм нэгъуэщI 
еIуатэ. Ахэр апхуэдизу Iэзэу зодауэри, 
пэшым цIыхуу щIэсым яфIэгъэщIэ-

гъуэн мэхъу сурэтым ит теплъэгъуэр, 
ауэ ар спектаклым и кIэращ абыхэм 
щрагъэлъагъур. «Дахагъэр къэ-
зылъагъуфым ейщ», адыгэ жыIэ-
гъуэр нэхъ хуокIуэ мы спектаклым 
щIэлъ гупсысэ нэхъыщ хьэм. 

- Республикэм и художникхэм      я 
пащхьэм дыщыджэгуну куэд щIауэ 
ди хъуэпсапIэт, ди лэжьыгъэр къа-
зэрыщыхъунур тфIэгъэщIэгъуэнти. 
Выставкэм хы хьэу дыджэгуну дыщ-
рагъэблагъэм, занщIэу арэзы ды-
хъуащ, - жеIэ театрым и художест-
веннэ унафэщI икIи и режиссёр 
 Дохъушокъуэ Мадинэ. 

Ар зи пашэ гупым ягъэлъэгъуа 
спектаклыр еплъахэм ягу дыхьащ. 
Актёр джэгукIэ щIэщыгъуэу къалъы-
тащ ялъэгъуар, артист ныбжьы-
щIэхэм я ролхэр къазэре хъулIам и 
щы хьэтщ абыхэм хужаIа щытхъу 
 псалъэхэр.

Тхыгъэри  сурэтхэри
ТЕКIУЖЬ  Заретэ  ейщ. 

СурэтыщI гъуазджэм
дихьэх артистхэр



Зыгъэхьэзырар  
НЭЩIЭПЫДЖЭ  Замирэщ

Урысейм и Социальнэ фондым и къудамэу Къэбэрдей-
Балъкъэрым щыIэм фигу къегъэкIыж гъэпцIакIуэхэм 
зыщыфхъумэн зэрыхуейр. 

СОЦИАЛЬНЭ фондым и лэжьакIуэ хуэдэу къэпсэлъам фэ 
фтеухуауэ зыри жевмыIэ. Фондым и IэщIагъэлIхэр зэи 
щIэупщIэркъым СНИЛС-м, паспортым, банк картэм и но-
мерым, абы и ПИН-кодым е паролым. Апхуэдэ хъыбарыр 
 телефонкIэ жефIэну къэлъаIуэр гъэпцIакIуэхэрщ. 

Абыхэм фыкъагъэгугъэнкIэ хъунущ пенсэм хагъэхъуэну, 
юридическэ дэIэпыкъуныгъэ къыватыну. Языныкъуэ IэщIа-
гъэлI нэпцIхэм цIыхухэм хъыбар ирагъащIэ пособиехэр 
къыIэрагъэхьэн папщIэ ятеухуахэр къапщытэж хуэдэу. Со-
циальнэ фондым чэнджэщ къывет къэпсэлъа мыцIыхум 
дзыхь хуэвмыщIыну, шэч къытефхьэмэ, икIэщIыпIэкIэ те-
лефоныр зэпевгъэудыж.

Апхуэдэуи Социальнэ фондым и IэщIагъэлIхэм унэ-унэкIэрэ 
къакIухьыркъым пенсэм ехьэлIа Iуэхутхьэбзэхэр хуагъэлъа-
гъуэу. Апхуэдэ къевмыджа хьэщIэхэр къакIуэу Социальнэ 
фондым и лэжьакIуэу жаIамэ, фысакъ. Зыщывмыгъэгъупщэ, 
фондым Iуэхутхьэбзэ псори щызэфIех езыр цIыхухэм 
щадэлажьэ IэнатIэхэмрэ «Госулуги» порталым - онлайн Iэ-
малкIэ. Iуэху тхьэбзэхэр сыт щыгъуи пщIэншэщ. Ахъшэхэр 
зыхуагъэувахэм хуагъэхь, лъэIу тхылъыр къата иужь е нэхъ 
пасэу фондым щIалъхьа тхылъхэр я тегъэщIапIэу. 

 Урысейм и Социальнэ фондым и къудамэу
КъБР-м щыIэм и пресс-IуэхущIапIэ.

Хабзэ зэрыхъуауэ, мэ лы жьыхьым и 30-м 
ягъэлъапIэ Урысейм МафIэсым пэщIэ ты нымкIэ 
и IуэхущIапIэм и махуэр. Ар къызэрызэрагъэ-
пэщ рэ илъэс 374-рэ, абы и къудамэ КъБР-м 
зэрыщыIэрэ илъэси 189-рэ ирокъу мы гъэм. А 
Iуэхугъуэхэм хуэгъэпсауэ ирагъэ кIуэкIащ сабий 
творчествэмкIэ республикэ зэпеуэ. Абы щы-
текIуахэмрэ къыхэжаныкIахэм рэ щагъэлъэпIащ 
Къэбэрдей-Балъкъэрым мафIэсым пэ щIэт-
къегъэлакIуэ IуэхущIапIэм.

ЗЭХЬЭЗЭХУЭМ и къызэгъэпэщакIуэщ 
Къэбэрдей-Балъкъэ рым и мафIэс-къегъэлакIуэ 
Iуэху щIапIэр, Урысейм и МЧС-м и управленэ нэ-
хъыщхьэу КъБР-м щыIэр, КъБР-м Егъэджэны-
гъэмрэ щIэныгъэмкIэ и министерствэмрэ Ма-
фIэсым пэщIэ ты нымкIэ урысейпсо зэгухьэныгъэм 
и республикэ къудамэм и Налшык къалэ Iэна-
тIэмрэ.

Пресс-IуэхущIапIэм и унафэщI Сэбан Арсен 
къызэрыджиIащи, зэ пеуэмкIэ я мурадыр мафIэ-
сым зэрызыщахъумэн хуейр ныбжьыщIэхэм къа-
гурыгъэIуэнырщ, а IэщIагъэм и мыхьэнэр убгъуауэ 
яхэпщэнырщ. 

ИщхьэкIэ къыхэдгъэща IуэхущIапIэхэм я 
лIыкIуэхэр зыхэта зэпеуэм и къэпщытакIуэхэм Iэда-
къэщIэкI нэхъыфIу щырыщ къыхахащ «МафIэс 
шынагъуэншагъэр - сабийхэм я нэкIэ» (1 - 4-нэ 
классхэм щеджэхэм), «МафIэсгъэункIыфIыр лIы-
хъужьхэм я IэщIагъэщ!» (5 - 8-нэ классхэм 
щеджэхэм) унэтIыныгъэхэм.

«МафIэс шынагъуэншагъэр - сабийхэм я нэкIэ» 
зэпеуэм бжьы пэр щиубыдащ Май районым и Ново-
ивановскэ къуажэм дэт, Козуб Шурэ и цIэр зезыхьэ 

лицей №7-м и 1-нэ классым щеджэ Талаев 
Дмитрий. ЕтIуанэ увыпIэр къихьащ Бахъсэн 
 районым и ХьэтIохъущыкъуей къуажэм дэт, КIура-
шын Т. М. и цIэр зезыхьэ курыт еджапIэ №1-м и 
2-нэ класс «б»-м щIэс Гуэрдэгуэжь Динэ. Ещанэ 
увыпIэр лъысащ Лэскэн районым хыхьэ Аргудан 
къуажэм и курыт еджапIэ №3-м и 1-нэ «а» классым 
щеджэ Иуан Эрнелэ.

«МафIэсгъэункIыфIыр лIы хъужьхэм я IэщIа-
гъэщ!» зэхьэ зэ хуэм щытекIуащ Лэскэн районым 
хыхьэ Аргудан къуажэм и курыт еджапIэ №1-м и 
6-нэ «а» классым щIэс Iэрэмысэ Асидэ. Нарткъалэ 
и лицей №1-м и 5-нэ «в» классым щеджэ Цуркан 
Вероникэ етIуанэ хъуащ. Шэрэдж районым хыхьэ 
Зэрэгъыж къуа жэм IутIыж Б. Къу. и цIэр зезыхьэ и 
курыт еджапIэм и 5-нэ «а» классым щIэс Бэджий 
Данияр ещанэ увыпIэр къихьащ. 

МафIэсым пэщIэт-къегъэ ла кIуэ къулыкъущIа-
пIэм и унафэщI Къардэн Анзор зэхьэзэхуэм 
 кърикIуахэр къыщызэщIикъуэ жым къыхигъэщащ 
кIэух зэхьэ зэхуэм щагъэлъэгъуа лэжьыгъэхэр 
гунэс зэрыщыхъуар, жи Iащ мыпхуэдэ Iуэхухэр ма-
фIэсым зэрызыщыхъумапхъэм шко лакIуэхэм нэ-
хъыфIу хащIыкIыным сэбэп зэрыхуэхъум и мыза-
къуэу, сабийхэм я зэранкIэ къэхъу мафIэсхэри 
гъэмэщIэнымрэ мафIэсгъэункIыфI IэщIагъэм 
щIалэхэр дегъэхьэхынымкIи, абы ирилажьэхэм я 
пщIэр IэтынымкIи мыхьэнэшхуэ зэраIэр.

Сабий творчествэмкIэ зэпеуэм щытекIуахэмрэ 
къыхэжаныкIахэмрэ иратащ дипломхэр, щIыхь 
тхылъхэр, КъБР-м СпортымкIэ и министерствэмрэ 
«Нальчик-сладость» ООО-мрэ къабгъэдэкI сау-
гъэт лъапIэхэр.

УЭРДОКЪУЭ  Женя.

ГъэпцIакIуэхэм  защыфхъумэ! 

Фыдогъэблагъэ! 
Урысей Федерацэм футболымкIэ и етIуанэ лигэ. 

Япэ гуп. ТIощIрэ ещанэ джэгугъуэ
«Спартак-Налшык» - «Чайка» (Песчанокопскэ) 

Налшык. «Спартак» стадион.
Мэлыжьыхьым и 8.

Сыхьэт 15-м.

ТекIуахэр  ягъэгушхуэ

КъБР-м и Лъэпкъ музейм 
мэлыжьыхьым и 3-м къы-
щызэIуахащ «Уэшхым и цIыху» 
фестивалыр. Выставкэр къы-
зэригъэпэщащ «Индиго» сабий 
центрым. Гъэлъэгъуэныгъэм 
утыку къыщрахьащ «Кармо 
Арт» студием екIуалIэ, зи узын-
шагъэм ныкъусаныгъэ иIэ 
 ныбжьыщIэ 40-м нэблагъэм я 
IэдакъэщIэкI сурэтхэр. Абы 
щыщу лэжьыгъэ 30-р ейщ илъэ-
ситI ныбжьым иту сурэт щIын 
щIэзыдза Иуаз Амир. 

- ВЫСТАВКЭМ си гуапэу зыкъ-
резгъэхьэлIащ. Мы сурэт щIэ-
щыгъуэхэр куэдым уезыгъэ-
гупсысщ. Зэуэ гу лъы бо тэ: лэ-
жьы гъэхэр зи Iэдакъэ къыщIэкIа 
сабийхэр Iущщ, къабзэщ, гъа-
щIэм и плъыфэхэр гъэщIэ-
гъуэныщэу зыхащIэ, - жиIащ 
 КъБР-м щэнхабзэмкIэ и министр 
Къумахуэ Мухьэдин. 

- Ди сабийхэм зэфIэкI зиIэ 
сурэтыщIхэр куэду яхэтщ. Абы-
хэм я зэфIэкIыр къэдгъэнэIуэ-
нымрэ я бынхэм я Iэзагъэм адэ-
анэхэм гу лъедгъэтэнымрэщ 
 мураду диIар. Фестивалым гъэ 
къэс зэрызиубгъур нэры-
лъагъущ.  Жылагъуэ зэгухьэны-
гъэхэмрэ мылъкукIэ зыкъыт щIэ-
зыгъакъуэхэмрэ ди Iуэхур зэра-
гъэкIуатэм папщIэ фIыщIэ яху-
дощI, - жеIэ выставкэр зи жэрдэм, 
илъэс 16 хъу сурэтыщI ныб-
жьыщIэ Иуаз Амир и анэ Сэхъу 
Ренатэ. 

Сабий  дыгъэхэм  ядоIэпыкъу

Сабийхэм ядэлажьэ, меди-
цинэ щIэныгъэхэмкIэ доктор, 
профессор, дохутыр-психиатр 
Тем моевэ Лейлэ и псалъэм къы-

хигъэщащ аутизм узыфэ зиIэ 
цIыкIухэр гъащIэм къыхэшэным 
и IуэхукIэ адэ-анэхэмрэ ап хуэ-
дэхэм ядэлажьэ цIыхухэмрэ я 

пщэм къалэнышхуэ къы зэ ры-
дэхуэр. Абыхэм гъуазджэр я те-
гъэщIапIэу сабийхэм зрагъэужь, 
цIыхухэм яхэтыфу ирагъасэ. 

КъБР-м и СурэтыщIхэм я зэ-
гухьэныгъэм и правленэм и 
унафэщI Къаныкъуэ Жаннэ гу 
лъитащ сурэт щIыным дихьэх 
 сабийхэм я бжыгъэм хэпщIыкIыу 
зэрыхэхъуам икIи фIыщIэ яхуи-
щIащ абыхэм я узыншагъэр 
егъэфIэкIуэным жэуаплыныгъэ 
пылъу бгъэдэт дэтхэнэ адэ-анэ-
ми, гъэсакIуэми. 

КъБР-м и Лъэпкъ музейм и 
унафэщI Накуэ Феликс жиIащ 
сабийхэм я зэфIэкIым зэрыха-
гъэхъуар зэрынэрылъагъур, я 
лэжьыгъэхэмкIэ куэд къызэры-
зэщIаубыдар, зэрылажьэ Iэмал-
хэри зэрырагъэфIэкIуар. Сурэ-
тыщI, нэгъуэщI гъуазджэ лIэу-
жьыгъуэ дихьэххэм музейм и 
бжэр зэрыхузэIухар жиIащ абы. 

Гъэлъэгъуэныгъэм хагъэхьа 
сурэт зыбжанэр я Iэдакъэ къы-
щIэкIащ «Кармо Арт» студием 
екIуалIэ ныбжьыщIэхэм. Ар ягъэ-
лажьэ Къэрмокъуэхэ Эльмирэ -
рэ Мариерэ. Зэшыпхъухэр я адэ 
сурэтыщI Къэрмокъуэ Аслъэн и 
лъагъуэм ирикIуэжащ. Илъэсих 
мэхъу сурэтыщI ныбжьыщIэхэм я 
лъэщапIэ абыхэм къызэрызэ-
Iуахрэ. Студием сабий 60-м 
нэблагъэ йокIуалIэ. 

Выставкэр тхьэмахуитIкIэ лэ-
жьэнущ. Абы щащэхуну сурэтхэм 
къыпэкIуэмкIэ сабий дыгъэхэм 
ядоIэпыкъу. 

ТЕКIУЖЬ Заретэ. 

Сурэтыр  Къарей Элинэ
трихащ.

Фысакъ


